Монгол Улсын Их Хурлын 2009 оны намрын ээлжит чуулганы Төрийн байгуулалтын байнгын хорооны 2010 оны 02 дугаар сарын 02-ны өдөр (Мягмар гараг)-ийн хуралдаан 16 цаг 55 минутад Төрийн ордны “Г” танхимд эхлэв.

Байнгын хорооны дарга, УИХ-ын гишүүн Ө.Энхтүвшин ирц, хэлэлцэх асуудлын дарааллыг танилцуулж, хуралдааныг даргалав. 

Хуралдаанд ирвэл зохих 21 гишүүнээс 11 гишүүн ирж, 52.3 хувийн ирцтэй байв. 


Чөлөөтэй: Н.Алтанхуяг, Ц.Батбаяр, Ж.Батсуурь, Г.Баярсайхан, Д.Загджав, Ж.Сүхбаатар, Х.Тэмүүжин, Д.Энхбат;


Өвчтэй: С.Ламбаа, Э.Мөнх-Очир;

Нэг. Монгол Улсын Их Хурлын сонгуулийн хуульд өөрчлөлт оруулах тухай хуулийн төсөл (анхны хэлэлцүүлэг) 

Хэлэлцэж буй асуудалтай холбогдуулан УИХ-ын Тамгын газрын Эрх зүй, хууль тогтоомжийн хэлтсийн дарга Д.Насанжаргал, зөвлөх Ж.Бямбадулам, УИХ-ын Төрийн байгуулалтын байнгын хорооны зөвлөх О.Тунгалаг, референт З.Нямцогт, С.Энхцэцэг нарын бүрэлдэхүүнтэй ажлын хэсэг байлцав. 

Хуулийн төслийн анхны хэлэлцүүлэгтэй холбогдуулан УИХ-ын гишүүн Д.Лүндээжанцан, Ц.Нямдорж, Р.Раш нарын асуусан асуултад УИХ-ын гишүүн Р.Гончигдорж хариулж, тайлбар хийв. 

УИХ-ын гишүүн Д.Дондог санал хэлэв. 


Ө.Энхтүвшин: - УИХ-ын гишүүн Ц.Нямдоржийн гаргасан, төсөлд өмнөх гэсний дараа ээлжит болон нөхөн гэж нэмье гэсэн саналыг дэмжиж байгаа гишүүд гараа өргөнө үү. 


Зөвшөөрсөн: 
11


Татгалзсан:

0


Бүгд:


11


Гишүүдийн олонхийн саналаар дэмжигдлээ. 

Монгол Улсын Их Хурлын сонгуулийн хуульд өөрчлөлт оруулах тухай хуулийн төслийн анхны хэлэлцүүлгийг хийх нь зүйтэй гэсэн саналыг дэмжиж байгаа гишүүд гараа өргөнө үү. 


Зөвшөөрсөн: 
11


Татгалзсан:

0


Бүгд:


11


Гишүүдийн олонхийн саналаар дэмжигдлээ. 

Хуулийн төслийг анхны хэлэлцүүлгээр нь баталъя гэсэн саналыг дэмжиж байгаа гишүүд гараа өргөнө үү. 


Зөвшөөрсөн: 
11


Татгалзсан:

0


Бүгд:


11


Гишүүдийн олонхийн саналаар дэмжигдлээ. 
Байнгын хорооноос гарах санал, дүгнэлтийг УИХ-ын гишүүн Д.Дондог УИХ-ын чуулганы нэгдсэн хуралдаанд танилцуулахаар тогтов.


Хуралдаан 17 цаг 05 минутад өндөрлөв.
Тэмдэглэлтэй танилцсан:

ТӨРИЙН БАЙГУУЛАЛТЫН БАЙНГЫН
ХОРООНЫ ДАРГА






Ө.ЭНХТҮВШИН
Тэмдэглэл хөтөлсөн:

ХУРАЛДААНЫ ТЭМДЭГЛЭЛ
ХӨТЛӨГЧ







Ц.АЛТАН-ОД
МОНГОЛ УЛСЫН ИХ ХУРЛЫН 2009 ОНЫ 

НАМРЫН ЭЭЛЖИТ ЧУУЛГАНЫ ТӨРИЙН БАЙГУУЛАЛТЫН 

БАЙНГЫН ХОРООНЫ 2010 ОНЫ 02 ДУГААР САРЫН 02-НЫ ӨДӨР 

(МЯГМАР ГАРАГ)-ИЙН ХУРАЛДААНЫ ДЭЛГЭРЭНГҮЙ 

ТЭМДЭГЛЭЛ

Хуралдаан 16 цаг 55 минутад эхлэв. 


Ө.Энхтүвшин: - Төрийн байгуулалтын байнгын хорооны хурлаа нээе. Ирц бүрдсэн байна. Өнөөдөр Р.Гончигдорж, Д.Очирбат нарын зэрэг гишүүдийн санаачилсан УИХ-ын сонгуулийн хуульд өөрчлөлт оруулах тухай хуулийн төсөл нэгдүгээр хэлэлцүүлэг хийх асуудлыг оруулж байна. Хэлэлцэх асуудлаар өөр санал байна уу? Алга байна. Хэлэлцэх асуудлаа баталъя гэж байгаа гишүүд гараа өргөнө үү. 100.0 хувийн саналаар баталлаа. 


Ингээд уг хуулийн төсөлтэй холбогдуулж санал хэлэх хүн байна уу? 


Д.Лүндээжанцан: - Байна. Асуулт. 


Ө.Энхтүвшин: - За асуулт. Д.Лүндээжанцан гишүүн. 


Д.Лүндээжанцан: - Тэгэхээр Р.Гончигдорж гишүүнээс ганцхан асуулт асууя. Одоо ингээд бид цэцийн дүгнэлтийг хүлээж аваад засвар хийчихлээ. Дахиад одоо нөгөө түрүүчийн маягийн хүмүүс дахиад цэцэд хандахад бүрэн хангалттай няцаагдах тийм нөхцөл болж чадах уу, үгүй юу? Яах вэ гэхээр бид ингэж байгаа шүү дээ. Нөгөө тайлангаа ирүүлээгүй бол тийм ээ, тэр улс төрийн намыг сонгуульд бүртгэхгүй гэдэг заалт хэвээрээ байгаа. Энэ дээр ямар тодотгол байна вэ гэдгийг. Товчхон тайлбар сонсъё. 


Р.Гончигдорж: - Баярлалаа. Сонгуулийн ерөнхий хороо улс төрийн нам, эвслийг сонгуульд бүртгэхдээ хэд хэдэн шаардлагын үүднээс бүртгэхгүй байх хуулийн зохицуулалт бий л дээ. 26 дугаар зүйлийн 3, баримт бичиг дутуу, зохис ёсоор бүрдүүлээгүй гэх мэтчилэн. Түүний дотор энэ тайлангаа 42.2-ын дагуу бол гэж байгаа юм. Сая Үндсэн хуулийн цэц дээр 42.2 гэдэг нь бол 1 сарын дотор тайлангаа гаргана гэсэн зохицуулалттай заалт. Тэгээд 1 сарын дотор гаргах ёстой үүргээ биелүүлээгүй бол одоо сонгуульд бүртгэхгүй болох юм байна. Энэ бол ерөөсөө улс төрийн намын эрх, сонгогчдын эрхийг зөрчиж байна. Тэр нам 1 сар, 1 хоногийн дараагаар ч гэсэн тайлангаа гаргасан байж болно. 


Ингээд өөрөөр хэлэх юм бол ерөөсөө дараагийн сонгуульд өмнөх сонгуулиас 1 сар өнгөрсний дараагаар тайлан өгөөгүй бол ингээд дараагийн сонгуульд орохгүй ийм байдал үүсэж байна. Энүүгээрээ зөрчиж байна гэсэн ийм асуудлуудыг ярьсан юм. Сүүлд Д.Очирбат гишүүн бид хоёр Үндсэн хуулийн цэц дээр, сүүлийн хуралдаан дээр орохдоо нэмэлт тайлбар нь ерөөсөө улс төрийн намууд нь өмнөх сонгууль болоход, дараа нь сонгууль болоход өмнөх сонгуулийнхаа тайланг өгөөгүй бол гэдэг агуулгаар бид энийг ойлгож байгаа. 


42.2-ын дагуу гэдэг нь бол яаж тайлан гаргах вэ гэдэг тэр журмыг нь ярьж байгаа юм. Тэрнээс 1 сарын дотор гаргаагүй бол гэсэн тэр утгаар бид ойлгохгүй байгаа гэж ингэсэн л дээ. Гэтэл өмнө нь та нар тийм тайлбар гаргаж байгаагүй шүү дээ. Энэ чинь шинэ тайлбар болоод байна гэсэн. Гэхдээ бид энийг яг 1 сарын дотор л гаргаагүй бол сонгуульд оруулах юм байна гэдэг тэр ойлголт хэвээрээ байгаа учраас энэ бол Үндсэн хууль зөрчсөн гээд энэ шийдвэрээ гаргасан юм. Нэхэмжлэгч одоо мэдээлэл гаргагч тал гэсэн бас тэр утгаараа бид ойлгож энийг Үндсэн хууль зөрчиж байгаа гэсэн ийм хэлбэрээр хийсэн юм. 


Одоо ингээд оруулах юм бол энэ өөрөө Үндсэн хууль зөрчсөн гэх үндэслэл болохгүй ийм итгэлтэй байгаа. Хууль санаачлагчид бол. Мөн цэцийн хуралдааны протоколыг нарийвчлан унших юм бол бас цэцийн бүрэлдэхүүн болоод мэдээлэл гаргагч бол энийг бас ийм утгаар ойлголцож байгаа гэсэн ийм итгэл үнэмшил төрсөн юм. Тийм учраас Үндсэн хуулийг дахин зөрчсөн гэдэг асуудал аль нэгэн иргэн гаргаж болно. Гэхдээ Үндсэн хуулийн цэц бол энэ Үндсэн хуулийг зөрчөөгүй гэсэн ийм байр суурьтай байх гэсэн тийм итгэл үнэмшил байгаа юм. Яагаад гэвэл ерөөсөө сонгуулийн тайланг гаргаагүй гэдэг бол улс төрийн нам ерөөсөө тайлангаа гаргахгүй яваад байдаг. Тэр тайлан гэдэг маань сонгуульд яаж хөрөнгөө бүрдүүлж байсан юм, ямар хандив авч байсан юм. Хаанаас авч байсан юм. Гаднаас авсан уу, үгүй юу гэдгийг дандаа хар хайрцаг дотроо явуулж байдаг нь нөгөө Үндсэн хуулийн өөрийнх нь улс төрийн нам, олон нийтийн байгууллага, улс орны эрх ашиг, аюулгүй байдлыг хангаж, хууль дээдэлнэ гэсэн тэр зарчим бол өөрөө зөрчигдөх тийм байдал руу орно. Ийм л агуулгатай учраас энийг тэр хугацаа заасан санкцийг нь үлдээсэн бол тэр дээр торгууль байгаа. Торгуулийг нь шүүх тогтоох боловч шүүгдэхийн нэхэмжлэх гаргах нь байхгүй байсан юм. Сая нэмж байгаа дээр бол тэр нэхэмжлэлийг Сонгуулийн ерөнхий хороо гаргана гээд. Ингэхээр зэрэг тэр нам 1 сар дотор гаргаагүй бол тэр нэхэмжлэлийн дагуу торгууль авагдана. Торгууль авагдана гэдэг бол тэр нам эргээд тайлангаа гаргаагүй байна шүү гэдэг дээр сигнал гаргаж, тайлангаа гаргах тэр нэг том сигнал болох бас завсрын ач холбогдолтой.


Тэгээд ч ер нь хууль дээр шүүх тогтооно гэчихээд шүүхэд хэн нэхэмжлэл гаргах нь байдаггүй учраас бусад хуулиуд дээр ч бид анзаарах ёстой юм билээ. Шүүх өөрөө өлгөж аваад тэр дээр торгууль тогтоохгүй. Шүүхэд заавал нэг нэхэмжлэгч байх ёстой. Нэхэмжлэгч нь хэн байх вэ гэдгийг нь тэр хууль дотор тухай бүрд нь дандаа зааж өгч байх нь сонгуулийн хууль төдийгүй бусад хуулиуд дээр бид анзаарч байх ёстой ийм зүйл юм гэж ингэж ойлгогдсон. 


Ө.Энхтүвшин: - Ц.Нямдорж гишүүн. 


Ц.Нямдорж: - Хөөш наадах чинь ээлжит сонгууль гэдэг үгтэй явж байна уу, зүгээр өмнөх сонгууль гэдэг үгтэй явж байна уу? 


Р.Гончигдорж: - Өмнөх сонгууль гэж байгаа юм. Одоо жишээлэх юм бол нөхөн сонгуульд бас хамаарна шүү дээ энэ чинь. 


Ц.Нямдорж: - Ямар бол. Наадахаа жаахан тодруулахгүй бол наад дээр чинь будлиан үүснэ дээ. Одоо ингээд жаахан сонгууль гэдэг том утгаар нь үзэж байгаа бол ээлжит болон нөхөн сонгууль гэж нэг хийж тодорхой болгож болж байна тийм ээ. Эсвэл ерөөсөө ээлжит сонгуулийн дүн гаргаагүй гэдгээр нэг болж байна. Энийгээ нэг хайрцаглаж авахгүй бол дахиад сүүлд нь маргаан үүснэ шүү дээ. 


Р.Гончигдорж: - Томъёолол нь ерөөсөө сонгуульд оролцохдоо л гэж байгаа юм. Сонгуульд оролцохдоо өмнөх сонгуулийн тайлангаа гаргасан байна гэж. 


Ц.Нямдорж: - Тэгэхээр миний санаа бол ээлжит болон нөхөн сонгуулийн гэж тодорхой болгохгүй бол сүүлд нь ингээд өмнөх сонгуулийн гэдэг. Энэ чинь нөхөн сонгууль хамаарна, хамаарахгүй, ээлжит гэж байна гэж янз янзаар тайлбарлаад явчихна шүү дээ. 


Р.Гончигдорж: - Гишүүд санал гаргаад тодотгож болно. Нөхөн сонгууль ч гэсэн угаасаа өмнөх сонгуулиасаа бодоход хугацаа бол хангалттай. 1 сараас доошгүй, 2, 3 сар байгаа шүү дээ. 


Ц.Нямдорж: - Гэхдээ зарчмын юм байгаа юм л даа. Ээлжит сонгууль гэхээр чинь улс даяар явагдаж байгаа сонгууль. Нэг нөхөн сонгуулийн тайлан ирүүлээгүй гэж бүхэл бүтэн намыг юунаас хасах бол бас төвөгтэй асуудал шүү дээ. Байж болдог юм аа гэхэд ямар ч байсан ээлжит болон нөхөн сонгуулийн тайланг гаргаж өгөөгүй гэдгээр тодотгож хийхгүй бол наадах чинь будлиан үүсгэнэ. 


Ө.Энхтүвшин: - Р.Раш гишүүн. 


Р.Раш: - Ер нь зүгээр янз бүрийн шалтаг шалтгаан ингэж гаргаж байгаад авчирч өгөхөд нь авахгүй байж байгаад, дараагаар нь өгөөгүй гэдэг ийм маягийн юм гарахад яаж ийм зөрчлийг арилгах ийм юм гарахгүй гэх баталгаа гэх юм уу. Сүрхий л маргацгаадаг шүү дээ. 


Ө.Энхтүвшин: - Хариулъя даа. 


Р.Гончигдорж: - Баярлалаа. Энэ дээр өмнөх сонгуулийн зардлын тайланг Сонгуулийн ерөнхий хороонд ирүүлээгүй бол гэсэн юм байгаа юм. Тэр дээр нөгөө, энийг зүгээр тодотгох. Ер нь тэгэхдээ өмнөх сонгууль гэдгээр нөхөн сонгууль нь ч өөрөө хамрагдаж явах нь зүйтэй юм. Нөхөн сонгууль, тэр тусмаа нөхөн сонгууль дээр тэр хандивын тайлан, тэр хандивын байдал, зарцуулалт бол улам илүү хяналт шаардагдах зүйл ингэж ойлгож байгаа. 


Сонгуулийн ерөнхий хороо одоо тайланг нь аваагүй, тэрнээс холбогдсон гэдэг бол өөрөө маргааныхаа журмаар өөрөө шууд шийдэгдэх асуудал л даа. Энэ дээр тайлан, үнэн зөвийн тухай бусад тийм нарийвчилсан зүйлүүдийг нь гаргаагүй юм. Өмнөх сонгуулийн тайланг ерөнхий хороонд ирүүлээгүй бол гэж байгаа байхгүй юу. Ирүүлсэн гэдэг ойлголт байхад л асуудал нь яригдахаар. 


Яг энэтэй холбогдуулаад зүгээр товчхон тайлбар хийхэд сая Үндсэн хуулийн цэц бол саяны нөхөн сонгууль дээр одоо намуудыг бүртгээгүй асуудлыг хэлэлцээгүй шүү дээ. Зарим нь одоо тэрийг хэлэлцсэн юм шиг. Энэ бол сонгуулийн тухай хууль гэдгийг хэлэлцсэн. Сонгуулийн ерөнхий хорооноос асуусан. Нэг сарын дотор ирүүлчихээд, тэгээд нэг сарын дотор биш ч гэсэн ирүүлсэн байсан юм уу, ерөөсөө тайлан ирүүлээгүй гэвэл тайланг ерөөсөө ирүүлээгүй байгаа байхгүй юу даа. Ерөөсөө ирүүлээгүй байгаа. Тийм нөхцөл байдлын үүднээс одоо яриад байгаа энэ янз янзын маргаанууд бол цэглэгдэх учиртай юм. Энэ хууль нөхөгдөж гарснаараа. 


Ө.Энхтүвшин: - Өөр асуулт байна уу? За санал одоо. Санал хэлэх гишүүн байна уу? Д.Дондог гишүүн. 


Д.Дондог: - Сая Ц.Нямдорж гишүүн бас хөндлөө. Р.Гончигдорж гишүүн ч өөрөө ярьж байна. Өмнөх сонгууль гэдэгт зөвхөн ээлжит 4 жилийн хугацаатай сонгууль биш, нөхөн сонгууль явсан ч гэсэн дараагийн нөхөн сонгууль гарч ирэх тохиолдолд тэр нөхөн сонгуулийн тайлан бас гарсан байх ёстой гэдгийг л эсвэл тусгаж өгөх, эсвэл протоколд яг тийм агуулгаараа яригдсан гэдгийг тусгаж өгөхөөс өөр арга байхгүй. 


Ө.Энхтүвшин: - Өөр санал байна уу? Алга байна. Санал хураалгая. 


Р.Гончигдорж: - Саяных боломжтой шүү дээ. Угаасаа УИХ-ын нөхөн сонгуулийг чинь ээлжит сонгууль 6 болох богино хугацаанд болсон бол нөхөн сонгууль хийхээ больчихдог шүү дээ. 


Ө.Энхтүвшин: - Ц.Нямдорж гишүүн ийм саналаар санал хураалгая гэсэн байна. Өмнөх гэсний дараа ээлжит болон нөхөн гэж нэмье гэж байна. Энэ саналыг дэмжиж байгаа гишүүд гараа өргөнө үү. 


За 100.0 хувь. 


Ингээд энэхүү УИХ-ын сонгуулийн тухай хуульд өөрчлөлт оруулах тухай энэ төслийн нэгдүгээр хэлэлцүүлгийг хийх нь зүйтэй гэж байгаа гишүүд гараа өргөнө үү. 


100.0 хувь. 


Энийг анхны хэлэлцүүлгээр нь баталъя гэж үзэж байгаа гишүүд гараа өргөнө үү. 


100.0 хувь. 


Энийг танилцуулах нь Д.Дондог гишүүн. Д.Дондог гишүүн дуусгачих. Ингээд өнөөдрийн Байнгын хорооны хурал дууслаа. Баярлалаа. 

Хуралдаан 17 цаг 05 минутад өндөрлөв.
Соронзон хальснаас буулгасан:


ХУРАЛДААНЫ ТЭМДЭГЛЭЛ 


ХӨТЛӨГЧ

